
Agricultura

Fin ils onns 1920 era l’agricultura il sectur economic il pli impurtant en 
il Grischun. L’onn 1860 eran activas en il sectur primar 69 pertschient 
da tut las persunas occupadas, l’onn 1920 anc adina 47 pertschient. 
Caracteristic per l’agricultura grischuna dal 19. e 20. tschientaner è ses 
svilup che sa differenziescha tut tenor regiun en sia moda e sveltezza. 
En il district Plessur cun ses caracter urban ed en il district Malögia, 
orientà vers il turissem, lavurava gia l’onn 1905 mo anc var in quart da 
las persunas occupadas en l’agricultura, entant ch’igl era anc dapli che 
trais quarts en ils districts Glogn, Rain Anteriur, Rain Posteriur e Val 
Müstair. Suenter la Segunda Guerra mundiala ha il sectur primar pers 
cuntinuadamain sia impurtanza per l’economia publica, e quai en tut 
ils districts. L’onn 2005 occupava l’agricultura anc 7 pertschient da tut 
las forzas da lavur; in tschintgavel da tut ils manaschis eran manaschis 
agriculs.1 In regress cuntinuant e sur la media svizra è da registrar er tar 
la surfatscha utilisada da l’agricultura. Suenter la midada dal millenni 
è sia cumpart sa diminuida a main che la mesadad da la surfatscha 
productiva, en il district Moesa perfin a main ch’in tschintgavel. Tar 
la surfatscha productiva tutgan er guauds e surfatschas d’abitadi e da 
traffic; quai èn var 60 pertschient dal territori chantunal, cuntrari a 

la surfatscha nunproductiva che cumpiglia cunzunt il territori autalpin 
cun pauca vegetaziun. Sulettamain tranter 2009 e 2018 è svanì en il 
Grischun territori agricul en la grondezza da la vischnanca da Flem 
(5000 hectaras).2 13.01

In tratg caracteristic da l’agricultura en il Grischun è dapi tschienta-
ners la relaziun fitg ineguala tranter la cultivaziun dad ers e l’allevament 
da muvel. Enfin la fin dal temp medieval tardiv predominava ina cum-
binaziun da cultivaziun dad ers ed allevament da muvel, suenter è la 
moda da cultivar sa spustada – sco en l’entir territori alpin – pli e pli en 
direcziun da l’allevament da muvel. Raschuns per quest svilup èn tran-
ter auter stads il clima che sa pegiurava ed il regress da forzas da lavur 
pervi da la pesta e pervi da guerras. La pasculaziun cumina pratitgada 
en tscherts lieus en il Grischun fin en noss temp ha impedì l’extensiun 
da la cultivaziun dad ers: la cuminanza dal vitg pudeva laschar pascular 
sia biestga la primavaira e l’atun sin tut las pastgiras privatas e sin tut ils 
ers e prads privats. Novas pussaivladads d’importar graun – en empri-
ma lingia la viafier – han dapi la fin dal 19. tschientaner accelerà il svilup 
da l’agricultura indigena en direcziun da l’allevament da biestga. Oz 
èn 98 pertschient da la surfatscha agricula grischuna prads e pastgiras.3 
 14 Economia d’alp

Dapi ch’ins ha cumenzà cun dumbraziuns l’onn 1835 è l’arment l’ani
mal da niz il pli derasà e cun la pli gronda muntada economica en il 
chantun cun in effectiv vaira constant dad 88 513 animals 1978 e 72 608 
animals 2018. 13.04, 13.05 Anc enfin la fin dal 19. tschientaner existivan 
en las vals da muntogna bains cun autoprovediment e sin els numerusas 
razzas localas. A partir da la segunda mesadad dal 19. tschientaner han il 
chantun ed iniziants privats sco Rudolf Alexander von Planta – dal qual 
il Plantahof ha ses num – cumenzà ad allevar la razza brina che dat dapli 

Surfatscha agricula 1912 e 2004–2009, 
dumber da las persunas occupadas e 
manaschis per district, 1905 e 2005.
1912 èn stgars 355 000 ha u var 72  % da la 
surfatscha productiva dal chantun vegnids 
nizzegiads per l’agricultura. Fin il 2009 hai 
dà ina diminuziun clera en cifras absolutas  
(205 023 ha) sco era proporziunalmain 
(49  %). Anc pli marcantamain è sa sbassà 
il dumber da las persunas occupadas en 
l’agricultura e quel dals manaschis purils. 
Cumpareglià cun 1905 n’ha 2005 betg pli 
dominà il sectur primar, mabain il terziar,  
e quai en tut ils districts.

Cumpart dals secturs economics en pertschients 
(tenor dumber dals manaschis)
 

	 manaschis agriculs
	 manaschis secundars	
	 manaschis terziars

Surfatscha utilisada da l’agricultura en pertschients  
da la surfatscha productiva (1912)

1912: chantun Grischun 72 % 

% 	 per district
	   0 – 30 %
	 30 – 60 %
	 60 – 90 %

	 dumber da las persunas occupadas en l’agricultura (1905)
	 1905: chantun Grischun 40 567

	 dumber dals manaschis agriculs (1905)

	 1905: chantun Grischun 13 186

Surfatscha utilisada da l’agricultura en pertschients 
da la surfatscha productiva (2004–2009)

2004–2009: chantun Grischun 49 % 

% 	 per district
	   0 – 30 %
	 30 – 60 %
	 60 – 90 %

	 dumber da las persunas occupadas en l’agricultura (2005)
	 2005: chantun Grischun 7369

	 dumber dals manaschis agriculs (2005)
	 2005: chantun Grischun  2932

13.06
Racolta da fain tar Guarda, emprima 
mesadad 20. tsch.
A partir dal temp medieval tardiv vegn il  
terren agrar dal Grischun utilisà en emprima 
lingia per l’allevament da muvel (pastgiras 
e prads per la racolta da fain) – il rest da la 
Svizra nizzegia var in terz per la cultivaziun 
dad ers. Entant che ritschas da faners tutga-
van enfin 1950 dapertut tar il maletg da la 
cuntrada, èn ellas oz svanidas quasi dal  
tuttafatg tras la mecanisaziun cuntinuant.

13.07
Il Plantahof: scola agricula e center da 
l’allevament da biestga
1895 ha Rudolf Alexander von Planta surdà 
ses bain puril al chantun Grischun cun la 
pretensiun d’allevar là la razza brina e da 
stabilir ina scola d’agricultura. La razza gri-
scha retica, stgatschada fin il 1920 da la 
razza brina che dat dapli latg, è vegnida re-
importada il 1985 dal Tirol e vegn dapi lura 
allevada cunzunt en l’agricultura biologica.

13 charn e latg, e quai a l’entschatta cun cruschadas cun razzas da la Svizra 
Centrala. 13.07 Las veglias «razzas regiunalas» èn vegnidas stgatschadas 
dal tuttafatg fin circa 1920. Per part han ins dentant puspè cumenzà ad 
allevar questas razzas la fin dal 20. tschientaner.4

Er l’allevament da nursas ha da vegl ennà ina gronda impurtanza en 
il Grischun. Ellas èn cuntentas cun pauc e vegnan er a frida cun la 
vegetaziun stgarsa da las pastgiras d’alp stippas, nua ch’ellas gidan ad 
impedir la furmaziun da plimatschs d’erva ed uschia da lavinas. Da stad 
s’augmenta il dumber da las nursas en il Grischun pervi da l’alpegiada 
da nursas d’auters chantuns, d’atun sa sminuescha el per var in terz, 
cura ch’ils tschuts van a la meztga u en la Bassa per vegnir engraschads. 
Launa-nursa e chaschiel-nursa dal Grischun èn products da nischa ap-
preziads. Puncto dumber da nursas en Svizra è il chantun Grischun a 
partir dal 2006 – sco gia en il 19. tschientaner – sin la segunda posiziun 
suenter il chantun Berna, l’emprima mesadad dal 20. tschientaner era 
el perfin sin l’emprima posiziun. 2021 devi en il Grischun 37 000 nur-
sas – uschè paucas sco ins n’ha avant anc mai dumbrà (la mesadad da 
l’onn 1860). Entant che la gronda part da las nursas vegniva fin ils onns 
1990 tegnida sco gudogn accessoric, vivevan 2021 en il Grischun stgars 
quatter tschintgavels dals animals sin manaschis da gudogn principal.5

Portgs tutgavan fin la mesadad dal 20. tschientaner tar in manaschi 
agricul cun autoprovediment. En il Grischun possedeva 1905 mintga 
manaschi 1 fin 2 portgs, quai che tanscheva tenor Carl Brandenburger, 
vicedirectur dal Plantahof ed allevatur da vatgas brinas, «per proveder la 
famiglia cun charnpiertg e sunscha». Entant ch’ils effectivs da portgs en 
sa quadruplitgads en la Svizra Bassa ed en la Svizra Centrala ed Orien-
tala tranter la fin da l’Emprima Guerra mundiala ed ils onns 1970, èn 
els sa reducids rapidamain en il Grischun. Qua han ils blers manaschis 
chalà da tegnair portgs, ed er quels ch’han cuntinuà, han en emprima 
lingia allevà arments e vendì charn-portg mo sco gudogn accessoric. 
Dals passa 1,5 milliuns portgs svizzers vivevan l’onn 2005 mo 7000 en 
il Grischun – sin stgars 200 manaschis. La concentraziun da la tegnida 
da portgs è dapi lura avanzada vinavant en l’entira Svizra ed è anc s’ac-
centuada spezialmain en il Grischun: 2022 han ins anc dumbrà insatge 
dapli che 4000 portgs en 67 manaschis. Il portg nair alpin daventa 
puspè pli popular: suenter ch’ils ultims exemplars svizzers èn vegnids 
tegnids fin 1980 en la regiun dals pass dal Lucmagn e dal Spleia, vegn el 
dapi 2019 puspè allevà a Lavin ed a Curaglia.6 13.04

La segunda mesadad dal 19. tschientaner è il dumber dals chavals da 
trair s’augmentà en il Grischun da 2208 sin pli ch’il dubel. 13.03 Tut 
ils districts, cun excepziun da Valragn, Moesa ed Unterlandquart, han 
attribuì a quest grond augment. Quest svilup correlescha cun il svilup 

dal turissem, per il qual la gronda part dals chavals da trair vegnivan 
duvrads. En l’agricultura duvravan cunzunt ils manaschis en la Val dal 
Rain da Cuira ils chavals per cultivar lur ers. En las regiuns spundivas 
e grev accessiblas dal chantun predominavan bovs ed auters arments 
dals manaschis sco animals da trair. Ultra da quai èn blers chavals ve-
gnids requirids da l’armada durant las duas guerras mundialas, uschia 
ch’ins ha stuì remplazzar quels en l’agricultura cun bovs. Ina situaziun 
sumeglianta pon ins constatar en cas singuls gia per l’onn 1799, cura che 
las truppas franzosas han pretendì da las vischnancas chavals sco ani-
mals da trair. Sin plaun federal è la motorisaziun en l’agricultura vegni-
da promovida suenter l’Emprima Guerra mundiala per remplazzar ils 
chavals requirids. En il Grischun è quest svilup succedì marcantamain 
pli plaun ch’en il rest da la Svizra. Il rapport annual dal chantun Gri-
schun menziuna l’onn 1927 per l’emprima giada l’existenza da tractors –  
4 exemplars eran annunziads en il chantun.7 1929 han ins lura dumbrà 7 
tractors e 1939 gia 23, da quels mintgamai 6 en ils districts Plessur, Man-
togna ed Unterlandquart. Suenter la Segunda Guerra mundiala han ils 
tractors remplazzà quasi dal tuttafatg ils chavals en il territori da planira. 
Er Jeeps modifitgads ed auters vehichels champesters ch’eran disponi-
bels en massas suenter la guerra, han ins duvrà sco maschinas da trair. 
En las regiuns muntagnardas è la mecanisaziun arrivada en furma da 
tractors d’in ischigl e da maschinas da segar motorisadas. Ellas dumo-
gnan spundas pli taissas che maschinas cun dus ischigls, èn dentant bler 
pli plaunas. A partir da la fin dals onns 1960 èn vehichels cun dus ischi-
gls sa fatgs valair er en las regiuns muntagnardas en furma da transpor-
ters. Raziunalisaziuns da manaschis, meglieraziuns ed il svilup tecnic 
han gì per consequenza ch’ils tractors ferms, multifars e movibels cun 
dus ischigls vegnan oz duvrads en tut las parts dal chantun.8 13.03, 13.08

13.08
Drenascha sper Luzein cun agid d’in 
tractor a tschinta, ca. 1943 
Il program da meglieraziun federal dals onns 
da guerra a partir dal 1942 ha era manà en il 
Grischun a dapli stentas da nizzegiar meglier 
il terren disponibel per la producziun da vic-
tualias indigenas. Zonas umidas èn vegnidas 
drenadas e terren cultivabel ch’era parcellà 
fermamain è vegnì arrundà per pudair  
cultivar pli effizientamain cun maschinas las 
parcellas pli grondas.

13.09
Chaura strala grischuna, Waldhaus Cuira 
Il pli grond effectiv da chauras ha il Grischun 
gì 1921 cun 55 340 animals. Stgars trais 
quarts dals 15 506 possessurs da biestga 
possedevan chauras. 100 onns pli tard datti 
en il chantun var 9000 chauras sin radund 

500 manaschis. La miaivla chaura strala  
grischuna cun ses pass segir è la razza la 
segund frequenta en il Grischun suenter la 
chaura alpina da colur-chamutsch che domi-
nescha numericamain er en Svizra.

13.02
Arments e possessurs d’arments a Zuoz, 
1548–2020
L’effectiv da muvel per il temp da 1548 fin 
1834 resulta approximativamain da las  
inscripziuns en in register periodic per Zuoz 
cun il titel «Estim da las vachas». En questa  
registraziun è vegnì notà tge dumber 
d’animals che mintga possessur da biestga 
ha dastgà metter da stad sin las alps  
utilisadas cuminaivlamain. A partir dal 1886  
derivan ils dumbers da las dumbraziuns  
federalas dals animals resp. da las enquistas 
dals manaschis.

13.03
Animals per trair e tractors en il  
Grischun, 1860–2020
Tant svilups socials e tecnics sco er cesuras 
politicas sa mussan cleramain en il dumber 
ed en il gener dal med impundì per trair. Ils 
dumbers ch’existan per ils divers onns n’èn 
dentant betg cumparegliabels senz’auter, 
perquai che la moda da dumbrar sa differen-
ziava per part fitg d’in onn a l’auter – tar ils 
chavals e bovs tenor vegliadetgna ed intent 
d’utilisaziun, tar ils tractors tenor utilisaziun 
e standard da las midadas.

13.04
Animals tenor spezia per district,  
1906 e 2005
Ils 100 onns tranter 1906 e 2005 è l’effectiv 
d’animals sa reducì fermamain cunzunt  
tar las chauras, ma er tar ils portgs, entant 
ch’el è restà surprendentamain constant tar 
ils arments e tar las nursas. Uschia devi  
1906 en il Grischun 83 347 arments,  
45 968 chauras, 65 918 nursas e 20 799 
portgs. 2005 eran quai 74 744 arments, 
9831 chauras, 59 810 nursas e 7044 portgs.

13.05
Manaschis agriculs cun arments per 
district, 1905/1906 e 2005
1905/1906 tegnevan en tut ils districts  
almain 4 da 5 manaschis arments. Il district 
Malögia aveva cun stgars 80  % la pli  
pitschna cumpart ed il district Oberland-
quart cun 93  % la pli gronda. 2005 eran 
las differenzas regiunalas bler pli grondas: 
entant che mo anc in terz dals manaschis en 
il district Moesa possedevan arments, eran 
quai en il nov district Rain Posteriur 87  %.

Dumber dals manaschis 
agriculs cun arments, 
en pertschients

